
Рәхмәтле вә Мәрхәмәтле Аллаһ 
исеме белән башлыйм!

Әльхамду лилләһи раббиль аләмин. Вас-саләту вәс-сәләму алә хәбибиһи 
вә расулиһил-ләзи хәссәнә галә таләбиль-гуфран вә зыядәти зикрир-рахмән, вә 

алә әлиһи вә асхәбиһи аҗмәгыйн, вә алә мән табигаһум би ихсәнин илә йәүмид-дин!

Җирләрдә вә күкләрдәге барча мәхлүкат олылаган, Галәмнәр Хуҗасы, тиңдәше булмаган 
Аллаһу Сүбханәһү вә Тәгаләгә хәмде-сәнәләребезне җиткерәбез. Сөекле Пәйгамбәребез 
Мөхәммәд Мостафага Аллаһының сәламе булса иде, Пәйгамбәребез әһленә, сәхабәләренә, 
аның пәйгамбәрлегенә инанып туры юлга баскан Кыямәт көненәчә һәр мөселман затына 
Аллаһу Тәгалә Үзенең рәхмәтен вә бәракәтен бирсә иде!

Газиз дин кардәшләрем!

Әс-сәләмү аләйкүм вә рахмәтуллаһи вә бәрәкәтүһү сүзләре белән, ягъни барчагызга да Ал-
лаһуның сәламе вә бәрәкәте булсын дия сәламлим!

Ике олуг дини бәйрәмнәребезнең берсе булган Гыйд әль-Адһа, ягъни Корбан гаете көне 
килеп җитте. Мөэмин мөселманнар бүген Аллһы Тәгалә Изге Коръәнендә:

ِّكَ وَانحَْرْ﴾ ﴿فصََلِّ لِرَب

«Догаларыңны Раббыңа юнәлт вә корбан чал» (108:2) дип кушканча, аңнарын вә 
күңелләрен Аллаһуга юнәлтеп, галәмнәрнең Яратучысына хәмде-сәналәрен, зикерләрен 
әйтәләр. Пәйгамбәребез Мөхәммәд Мостафа صلى الله عليه وسلم өммәтендәге һәркемнең күңеле бүген шат-
лык һәм күтәренке рух белән тулган.

مَعُونَ﴾ ا يجَْ يرٌْ مِمَّ َ َ فلَيَْفْرَحُوا هُوَ  ِ ذَ ِ تِهِ فَ ِرَحمَْ ِ وَ َّ ﴿قُلْ بِفَضْلِ ا

«Әйт ки: „Бу — Аллаһының рәхмәте вә фазыйләте“. Шуңа шат булсыннар, чөнки 
бу алар җыйган нәрсәләрдән хәерлерәк» (10:58).

Хаҗ кылучы дин кардәшләребез бүген хаҗның бик мөһим йолаларын үтиләр: 
Җәмәрат каршысында басып ташлар ыргыталар, корбаннар чалалар, 

чәчләрен алып, ихрам киемнәрен салалар, Кәгъбәтуллаһ тирәли 
тәваф кылып, Сафа белән Мәрвә таулары арасында да чабып 

узалар. Аллаһу Тәгалә Коръәни Кәримендә әйтә:

﴿ثمَُّ ليَْقْضُوا تفََثهَمُْ وَليُْوفوُا نذُُورَهمُْ 
تِْ العَتِيقِ﴾ فوُا بِالبَ وَّ وَليَْطَّ

«Шуннан соң йолаларын 
башкарып бетерсеннәр, нә-

зерләрен үтәсеннәр вә борыңгы 
Йорт (Кәгъбәтуллаһ) тирәли әйләнеп 

чыксыннар» (22:29).

Бүгенге бәйрәм көнендә без Ибраһим вә Исмәгыйль пәй-
гамбәрләрнең тормышын, аларның гыйбрәтле язмышларын 

искә төшереп, бу тарихтан гыйбрәт алабыз. Бу ике пәйгамбәрнең 
тормышы сабырлык, Аллаһуга тугрылык үрнәге булды. Раббыбыз Иб-

раһим галәйһиссәламгә сөекле улын корбан итеп китерү әмерен җиткергәч, 
ул пәйгамбәр Аллаһ әмерен үтәмәс өчен сылтаулар эзләп маташмады. Исмәгыйль 

галәйһиссәламнең дә җавабы соклануга лаек:

ِرِنَ﴾ ا ُ مِنَ الصَّ َّ نْ شَاءَ ا
ِٕ
دُنيِ ا ِ َ أَبتَِ افْعَلْ مَا تؤُْمَرُ ستََ ﴿قاَلَ 

«Ул Әйтте: „Әй атам! Үзеңә әмер кылынганны эшлә. ИншәАллаһ, мине сабыр кы-
лучылардан табарсың“» (37:102).

Ибраһим галәйһиссәлам сөекле улын ян ягына яткызып инде корбанга китерергә әзер үк 
торганда түбәндәге сүзләрне ишетте:

َ نجَْزِي المُْحْسنِِينَ﴾ ِ َّ كَذَ
ِٕ
َ ا ؤْ قْتَ الرُّ ْرَاهِيمُ*قدَْ صَدَّ ِٕ

َ ا دَينْاَهُ أَنْ  َ ﴿وَ

«Без аңа әйттек: „Әй Ибраһим! Син төштә күргәнгә тугры булдың“. Тәхкыйк, иге-
лек кылучыларга без тиешлесен кайтарабыз» (37:104–105).

Шуны беркайчан да исебезгә чыгармыйк: Аллаһу Тәгалә безнең һәрберебезне дә сыный. 
Тәкъдиребездә безгә нинди генә сынаулар, югалтулар, авырлыклар язган булса да, шу-
ларны Аллаһыга итәгать итеп, сабырлык белән вә Аллаһының рәхмәтеннән өмет өзмичә 
узыйк.

Ике пәйгамбәрнең тормыш хикәясе шуны да күрсәтә: безгә кеше тормышын сакларга, 
аның югары кыйммәтен аңларга тиешле. Мәрхәмәтле Раббыбыз Исмәгыйль галәйһиссә-
ламне соңгы мизгелдә коткарды, шуның белән безгә гыйбрәт итеп күрсәтте: җир йөзендә 
Адәм балаларының каны түгелергә тиеш түгел, кешеләр үзара аңлашып, бер-берсенә са-
быр итеп яшәргә тиешләр.

Гает намазын кылганнан соң мөселманнар Аллаһы кушкан тагын бер олы гыйбадәт-
не башкарырлар, ул да булса малларны корбан итеп чалу вә аларның итләрен 

ярлы-мескеннәргә өләшү:

نَْحَرَ،  رَْجِعَ فَ ، ثمَُّ  َ اَ هذا أَنْ نصَُليِّ لَ ما نبَْدَأُ بِهِ في يوَْمِ نَّ أَوَّ ِٕ
ا

اَ َ فمََنْ فعََلَ ذ فقََدْ أَصَابَ سُنَّ

«Тәхкыйк, бу көнне иң беренче итеп 
без  намаз кылырбыз, шуннан соң 



кайтып корбан малларын ча-
лырбыз. Шуларны башкарган 

кеше безнең сөннәтебезне үтәгән бу-
лыр», дигән Пәйгамбәребез صلى الله عليه وسلم үз хәдисендә

(килешенгән хәдис).

Корбаннарыбызны чалган вакытыбызда Аллаһу Тәгалә-
нең сүзен онытмыйк:

 َ ِ كمُْْ كَذَ ُ التَّقْوَى مِ ُ َ لحُُومُهَا وَلاَ دِمَاؤُهَا وَلكَِنْ ينَاَ َّ ﴿لنَْ ينَاَلَ ا
لىََ مَا هَدَاكمُْ﴾  َ َّ وا ا ُ سخََّرَهَا لكمَُْ لِتُكَبرِّ

«Чалган малларыгызның ите вә каннары Аллаһыга ирешмәс, ләкин сездән 
Аллаһыга тәкъвалык вә изге гамәлләр ирешер. Аллаһы Тәгалә (маллар-
ны) сезгә буйсындырды, тугры юлга күндергән өчен сез Аны олугласын диеп» 
(Коръәни Кәрим, 22:37).

Мөхтәрәм дин кардәшләрем! Истә тотыйк, бәйрәм 3 көн дәвам итәчәк әле. Бу көннәрне 
бер-беребезне тәбрикләп, туганлык җепләрен яңартып, кардәшләребезне зиярат итеп, 
аларга бүләкләр өләшеп вә корбан итләреннән сйлап үткәрик. Аллаһының сөекле пәй-
гамбәре Мөхәммәд صلى الله عليه وسلم әйткән:

بٍ وَذِكْرٍ  تعالى مُ أَكلٍْ وَشرُْ َّ َّشرِْيقِ أَ مُ ال َّ أَ

«Тәшрикъ көннәре — сыйларны ашау вә эчү вә Аллаһыны зикер кылу көннәредер» (Мөслим).

Олуг Корбан гаете көннәрендә Аллаһуга барлык инсаниятнең, төрле дин вә төрле милләт, 
төрле фирка әһелләренең үзара кардәшлеген торгыз, аңлашып, татулыкта яшәүләрен бир, 
фетнә вә сугышлардан арындыр диеп ялварабыз. Я Рабби, күңелләребезне шәфкать-ми-
һербан хисләре белән сугарып, барча кешелеккә тынычлык вә иминлек бир, дип догалар 
кылабыз!

Я Рабби, риясыз, эчкерсез ният белән башкарган гамәлләребез иманнарыбыз ныгуына, 
тәкъвалыгыбыз үсүенә сәбәпче булса иде! Я Рабби, корбаннарыбызны кабул кылып, әҗе-
рен чиксез рәхмәтеңнән өләшсә идең! Я Рабби хаҗ гамәлләрен үтәүче кардәшләребезнең 
хаҗлары кабул булса иде!

Калебләребезнең түреннән чыккан изге догаларыбызны Ватаныбызның тынычлыгы, 
иминлеге, тотрыклылыгы өчен ирештерәбез, гаиләләребезгә бәракәтле, сәгадәтле тор-
мыш, авыруларыбызга сихәт, мохтаҗларга дәүләт вә бәракәт сорап, Галәмнәр хуҗасы 
Аллаһуга мөрәҗәгать итәбез, вә Аңа гыйбадәт кылабыз.

Гыйд әл-Әдха мөбарәк булсын!

Мөфти шәех Равил Гайнетдин,
Россия Федерациясе мөселманнары Диния нәзарәте рәисе,

Россия мөфтиләр шурасы рәисе


